
   Поэт пулас тесен этем пулмалла.

Таса ĕмĕт-кăмăлпа тулмалла.

Хĕвел пек çутă чунлисем кăна

Çӳлелĕхе çĕклеççĕ Ас-тăна.



Поэт тени вăл чуххăм лаша мар

Пар-парлатса инçе çула чупма.

Вăл йывăр лав мĕкĕрленсе туртать,

Ун мăйĕнчен пурнăç чыс-çăк уртать.



Çав чыс-çăка çӳле çĕклес тесен,

Уямалла поэтăн пур тĕсе,

Асамата та ун асамлама,

Çич тĕслĕ тĕс тупса асăмлама

Хăюлăх та, хăват та тупмалла,

Хăйне анчах хăюллăн шанмалла.



Шав малалла, шав малалла утма,

Çынсен чунĕсенче хĕлхем çутма

Ун хăйĕн Прометейăн çунмалла,

Шануллăн Çĕн куна ăнтăлмалла.



Асап килсен ăна çĕнтермелле.

Тĕрĕслĕхе çынна пĕлтермелле.

Кĕрлеттерсе, хăюллă сасăпа,

Юрламалла хĕвеллĕ касăпа!



Асапсене çĕнсе тасалсан çеç,

Уя-хире тухса чунсем вĕçеç!

Чун вĕçмесен поэт пуласси çук!

Поэт пулсан чеен куласси çук!



Чеелĕхе поэзи юратмасть.

Чееленсе поэт чун хуратмасть!

Поэзи çуралать вут-кăварта!

Пĕтĕленет, ача пек, чун-варта!

Поэт пулас тесен этем пулмалла!

Ыр ĕмĕт-кăмăлпа çеç тулмалла!

  